ՀԱՂԹՈՂԻ ՀՊԱՐՏՈՒԹՅՈՒՆՆ ՈՒ ԱՐԺԱՆԱՊԱՏՎՈՒԹՅՈՒՆԸ
Սկսեմ նրանից, որ ես (կարծում եմ ոչ միայն ես) ամեն անգամ աճող անհամբերությամբ եմ սպասում լրագրողների համահայկական հերթական համաժողովին: Ու եթե ավելի անկեղծ լինեմ, պիտի խոստովանեմ, որ ամեն անգամ էլ դժվարությամբ եմ հավատում ամբողջ աշխարհի, առանց չափազանցության ամբողջ աշխարհի հայ լրագրողներին Հայաստանի, Արցախի որևէ հոգեհարազատ անկյունում հանդիպելու, խորհրդածելու, խորհրդակցելու հնարավորությանը: Իսկ դա, ես չպետք է, որ հավաստեմ, չափազանց կարևոր է, որովհետև մենք՝ հայ լրագրողներս 21-րդ, այս ճակատագրական դարում (չգիտեմ, հայ ժողովրդի համար եղե՞լ են ոչ ճակատագրական դարեր) անկախ մեր բնակավայրից, նախասիրությունից ու կուսակցականությունից, նույնն ենք անում՝ ձգտում ենք նպաստել համայն հայության նվիրական նպատակների իրագործմանը: 

Եթե ընդհանրացնելու լինենք երկու համաժողովների միջև ընկած ոչ այնքան երկար ժամանակամիջոցը, պիտի արձանագրենք, որ հայ լրագրողները այդ ընթացքում ակնհայտ ձեռքբերումների են հասել, հենց թեկուզ նրանով, որ նկատելիորեն բարձրացել է ընդհանուր մասնագիտական կարողունակությունը, իրադարձություն​ները մեկնաբանելու ու հատկապես վերլուծելու հմտությունը:

Ցավոք, ակնհայտ են նաև կորուստները: Անցած երկու տարիներին միայն Ֆրանսիայում երկու հայկական լրագիր դադարեցրեց իր գործունեությունը, Սփյուռքի տարբեր լրատվամիջոցներ սկսեցին իրենց, առանց այն էլ սահմանափակ տարածքները ավելի ու ավելի հաճախ զիջել այն երկրի լեզուներով հրապարակումներին, որտեղ լույս են տեսնում: Դրա պատճառը հասկանալի է, բայց իրողությունը չնկատել, միացյալ ուժերով ուծացումը կանխելուն չմիտվել (առնվազն չմիտվել) նույնպես անհնար է: Դա մեր, եթե կարելի է այդպես ասել, ոչ թե սոսկ մասնագիտական, այլև ազգապահպանման պայքարի առաջնահերթ խնդիրը, պարտականությունն է: Այո՛, ազգապահպանումը, բառեզրի ուղղակի ու անուղղակի իմաստով, այժմ, թերևս ավելի քան երբեք, դժվարագույն պայքարի է վերածվել, և եթե ես փորձում եմ հանգամանորեն անդրադառնալ հատկապես արտերկրի հայալեզու լրատվամիջոցներին, պատճառն այն է, որ չափազանց կարևորում եմ Սփյուռքի իմ գործընկերների անսակարկ անձնազոհությունը, ինչպես նաև ինձ թույլ եմ տալիս կարծելու, որ հեռվից, ասել է թե հայրենիքից, ավելի որոշակի են ընկալվում հատկապես այդ ասպարեզում նրանց ձեռքբերումները, ինչո՞ւ ոչ, երբեմն նաև բացթողումները: 

Բոլորս գիտենք, թե ինչ կարևորագույն իրադարձություններ տեղի ունեցան մեր ժողովրդի կյանքում քսան տարի առաջ: Գիտենք, բայց թող թույլ տրվի ասել, որ չենք գիտակցում, հաճախ չենք պատկերացնում ոչ միայն արտերկրում, այլև, Հայրենիքում: Խոսքը սոսկ Հայաստանի պետականության վերականգնման, Արցախի ազատագրության փաստի մասին չէ, այլ այդ պատմական իրողությունների շրջադարձային նշանակության:

Որպեսզի ձևակերպումը հրապարակագրական հռետորաբանություն չթվա, դիմեմ փորձագետների եզրահանգումներին:

Հոգեվերլուծաբան Հելեն Փիրալյանը, որն ապրում է Ֆրանսիայում, ուսումնասիրում է ցեղասպանության հոգեբարոյական հետևանքները վերապրողների երրորդ, չորրորդ սերունդների վրա: Այդ նպատակով նա բազմիցս եղել է Արևելահայաստանում ու Արևմտահայաստանում, Թուրքիայում, աշխարհի բազմաթիվ հայահոծ համայնքներում: Հոգեվերլուծաբանի հետևությունները միանշանակ են, նա գտնում է, որ հայերի նույնիսկ ամենաերիտասարդ, ցեղասպանությունը չտեսած, չուսումնասիրած սերունդը, իր իսկ դիպուկ բնորոշմամբ, ՙհոգում կրում է հետևանքները, անթաղ նախնիների մարմինները, որոնք մինչև հողին չհանձնի, կյանքի այլ նպատակ, իմաստ չի գտնի՚:

Ազատագրումից անմիջապես հետո հոգեվերլուծաբանը Ֆրանսիայից Արցախ փութաց, եղավ մեծ ու փոքր բնակավայրերում, զորամասերում ու դիրքերում, զրուցեց ազգաբնակչության, հատկապես զինվորների հետ, ապա գրեց իր լավագույն գրքերից մեկը, որը հրատարակվել է Ֆրանսիայում, թարգմանաբար, նաև Արգենտինայում (ցավոք, ոչ մեզ մոտ, Հայաստանում): Տիկին Փիրալյանը փորձագիտական հիմնավորումով, անսքող հպարտությամբ գտնում է, որ հայ ժողովուրդը հաղթահարել է զոհի բարդույթը, որ նա այժմ հավատում է իր ուժերին ու իր ապագային: 

Ես ուզում եմ, որ մենք, լրագրողներս, մեր ժողովրդի, ահա՛ այդ հավատը ամրապնդենք, որը խախտվել է տնտեսական, կենցաղային, բազում այլ դժվարությունների հետևանքով: 

Ցավոք, Հայաստանի Հանրապետության որոշ լրատվամիջոցներ, օգտվելով ժողովրդավարության ընձեռած հնարավորությունից, ամենայն հավանականությամբ կատարելով իրենց պատվիրատուների կամքը, չափից ավելի հաճախ են անդրադառնում մեր իրականության թերություններին, և որ վատթարն է, անհարկի մթագնում են գույները: 

Սփյուռքի տարբեր լրագրեր, ըստ երևույթին զգայացունց տեղեկատվությամբ ընթերցող հրապուրելու միտումով, էջեր են տրամադրում հայաստանյան նման հրապարակումներին ու երբեմն հեռվից հեռու իրենց մեկնաբանությունները հավելելով, չեն անդրադառնում հայրենավնաս, ազգավնաս հետևանքներին: Թվարկենք դրանցից մի քանիսը,

ա) Հայտնի է, որ թուրքական ու ադրբեջանական մամուլը ջանք ու միջոցներ չի խնայում աշխարհով մեկ վարկաբեկելու համար մեր իրականությունը, Հայաստանի ու Արցախի հանրապետությունները ներկայացնում է աղքատությունն ու սովը դիմագրավող երկրներ, որտեղից ժողովուրդը հոծ զանգվածներով փախչում է: Մենք, հայրենի ու արտերկրի լրագրողներս ի՞նչ դիրքորոշում պիտի որդեգրենք, մեր հրապարակումներով, նպաստե՞նք հակահայկական ստահոդ քարոզչությանը, թե՞ իրականության անկողմնակալ պատկերմամբ (չանտեսելով դժվարություններն ու բացթողումները) հակադարձենք, հերքենք:

բ) Դժբախտաբար հայկական զույգ պետականությունները միայն բացասական միտումով ներկայացնող հրապարակումները ոգևորությամբ են ընդունում ոչ միայն մեր թշնամիները, այլև արտագաղթողները, որոնք, եթե ինչ որ պահի իրենց մեղավոր էին զգում Հայրենիքը լքելու համար, այժմ արդարացում, ավելին, հիմնավորում են գտնում ու անմիջապես տարածում են նման տեղեկատվությունները:

գ) Վերջապես, այն սփյուռքահայերը, որոնք ոգևորված էին Հայաստանի պետականության վերականգմամբ ու Արցախի ազատագրությամբ, փորձում էին իրենց նպաստը բերել մեր զույգ պետականությունների ամրապնդմանն ու հզորացմանը, հուսախաբվում, իրենց մտադրությունից հրաժարվում են: 

Հասկանալի է, նման իրավիճակի համար մեղավոր են ոչ այնքան Սփյուռքի, որքան հայրենիքի լրատվամիջոցները, արտեկրի լրագրերը տարածում են այն տեղեկատվությունները, որ հայթայթում են: Ես չեմ հիշում, թե հայրենի մամուլում ե՞րբ եմ վերջին անգամ հիմնավոր հոդված կարդացել Արցախն ազատագրած հայ մարտիկի կամքի կամ Երևանի Հյուսիսային պողոտան կերտող շինարարի անշահախնդիր տքնանքի մասին: 

Կարծում եմ, Սփյուռքի նախարարությունը կարող է լրացնել այս բացթողումը, ինչպես խորհրդային տարիներին Սփյուռքի կոմիտեն, մամուլի բաժին ստեղծել, որը համապատասխան նյութեր մատակարարի արտերկրի լրատվամիջոցներին: Մանավանդ որ ժամանակից հաղորդակցական միջոցները, առավել քան նախկինում, ընձեռում են այդ հնարավորությունը: 

«Վերածնված Հայաստան» ամսագիրը, որին բախտ եմ ունեցել աշխատակցելու երկար տարիներ, լույս էր տեսնում աշխարհի հինգ լեզուներով ու Հայաստանով խանդավառում էր ոչ միայն մայրենի լեզվին չտիրապետող արտերկրի հայ երիտասարդներին, այլև, օտարազգի ընթերցողին:

Անկախ վարչակարգից, մեր հայրենիքը մեզ տալիս է հպարտանալու, այդ հպարտութունը ընթերցողին փոխանցելու հնարավորությունը: Մանավանդ վերջին քսանամյակում, երբ մենք, միայն մեզ բնորոշ ինքնազոհողությամբ, դարավոր, անիրականանալի թվացող երազանքներ իրականացրինք ու տիկին Փիրալյանի ձևակերպմամբ, վերստացանք հաղթողի հպարտությունն ու ազգային արժանապատվությունը: 

Մնում է, որ հատկապես մենք, լրագրողներս, միշտ հիշենք Անդրանիկ Զորավարի նշանավոր ասույթը, ամեն գիշեր մեր գլուխը բարձին դնելիս «ինքներս մեզ հարցնենք, այսօր ի՞նչ ենք արել մեր հայրենիքի ու ժողովրդի համար և, եթե թվա, թե իրոք, ինչ-որ բան արել ենք, դարձյալ հանգիստ չքնենք, դարձյալ ինքներս մեզ հարցնենք. Վա՞ղն ինչ եմ անելու»
Այժմ մեր երկնակամարում, Արարատի շուքի ներքո դարձյալ թևածում է Նոյ նահապետի սպիտակաթև աղավնին: Ձիթենու ճյուղը, որին հավատով է նայում հայ ժողովուրդը, հաղթանակ, հավերժություն է խորհրդանշում: 

-

